In Tuatschin daventa niev avat!
Vigeli Monn ei il tschunavel avat da Tujetsch

La tensiun era gronda, cura che
pader Beda Szukics, priur a Sarnen
e secretari digl avat-preses, Benno
Malfer, annunzia la damaun dils 19
d’avrel circa dallas 10.30 el chor
dalla baselgia claustrala ch’ils 21
conventuals da Mustér hagien eligiu
pader Vigeli Monn sco niev avat.
Avon havevan ils zenns tuccau ina
pulit’uriala sco segn dall’elecziun.
Era a Sedrun han ils zenns resunau
il medem temps en honur da siu
convischin. Suenter quella annunzia
succeda in grond applaus ella baselgia
fullanada tochen tiel davos plaz. Ussa
entran ils capitulars en processiun en
baselgia dalla porta seniastra oragiu-
dem la baselgia tenor ancienitad,
q.vd. ils vegls ordavon ed il davos
ils avats Pancrazi, Dantel, Benno che
ha dirigiu ’elecziun e secapescha il
niev eligiu avat Vigeli Monn. El era
veseivlamein commuentaus. Arrivai
el chor suonda il schinumnau ho-
magium. q.v.d. I'empermischun da
fideivladad ed obedientscha agl avat
da mintga conventual en fuorma d’ina
embratschada. Suenter la canzun
«Tutpussent altissim Diu» drezza il
niev avat enzaconts simpatics plaids
alla raspada. El engrazia per la con-
fidonza e supplichescha il convent ed
il pievel per lur sustegn ed oraziun. Ii
davos dall’allocuziun fa avat Vigeli

46

Norbert Berther

en romontsch — en siu dialect confes-
sond aschia sias ragischs tuatschinas:
«Ju sun e stun in Tuatschin». El seigi
avat da Mustér, dalla Cadi, dall’entira
regiun ed era surora. Sco punct culmi-
nont suonda la benedicziun abbaziala.
Il convent banduna puspei la baselgia
sin la medema via sco tier I’entrada
e puspel rebatta in ferm applaus che
dat perdetga dil plascher dils cartents
per quella elecziun.

Gronda sfida

Il suentermiezdi stat avat Vigeli a
disposiziun als schurnalists per nu-
merusas damondas. Sia nominaziun
seigi ina gronda honur, denton era in
grond buordi. Ei seigi buca stau lev
per el d’acceptar quei uffeci. denton
cura ch’el hagi saviu seperschuader
digl agid e dalla confidonza da ses
confrars hagi el detg gie. Sia incum-
bensa principala seigi dad esser bab
spiritual per tuts ils conventuals dalla
claustra. El vegli era cuntinuar la via
da ses dus avats antecessurs Pancra-
zi Winiker e Daniel Schonbéchler.
Ulteriuras sfidas ein las finanzas — la
renovaziun dils edifecis, specialmein
dalla baselgia claustrala va els milli-
uns — ed il gimnasi che dumbra mo-
mentan 170 scolars, quei ch’ei memia
pauc. Denton avat Vigeli sa sebasar



sin ina gronda experienza. El ei dapi
24 onns en claustra, ei scolast gim-
nasial, staus prefect, differents onns
statalter e dapi 2003 eis el decan. Sper
quels uffecis ha el aunc 16 lecziuns
per jamna els roms latin e religiun.
Quei pensum vegn el ad admeplir
tochen la fin digl onn da scola, suenter
vegn el a stuer reducir la lavur sco
magister. El vul mantener il contact
cun ils gimnasiasts. Avat Vigeli ei
era igl emprem avat romontsch dapi
che Benedetg Prevost ei staus en quei
uffeci naven da 1888 tochen 1916 ed
il sulet pader romontsch da Mustér.
Avat Vigeli — igl anteriur Dietrich
Monn da Sedrun - vul buca seserrar
en, mobein sepresentar ordeifer encu-
rend il contact cun la glieud.

Tschunavel avat tuatschin

Avat Vigeli ei il tschunavel avat da
Tujetsch. Il pli renomau ei Pieder
de Pultnengia (? — 1438), il renova-
tur dalla Ligia grischa. Da gronda
impurtonza ei era Adalbert de Me-
dell (1628-1696) staus, igl iniziant

Il secretari digl avat
preses, pader Szukics,
priur a Sarnen annun-
zia I’elecziun dil niev
avat. La baselgia era
fullanada, da vart se-
niastra ils scolars dalla
scola claustrala e dretg
ils cartents.

e realisatur dalla construcziun dil
niev edifeci dalla claustra. Gallus
Deflorin (1663-1724) ha sanau las
finanzas dalla claustra e schau batter
bluzgers (ina muneida). Il quart avat
derivonts da nossa vischnaunca ei
Anselm Quinter (1792-1858). Strusch
eligius avat ei la claustra barschada
1846. aschia ch’el ei staus occupaus
primarmein cun la reconstrucziun.
Avat Vigeli ei il 66avel avat dalla
claustra da Mustér ch’ei vegnida
fundada entuorn 700. Pia in’existenza
da 1300 onns!

Benedicziun digl avat

Suenter sia elecziun ha avat Vigeli
immediat surpriu igl uffeci. La bene-
dicziun entras igl uestg da Cuera, Vi-
tus Huonder, ha denton liug dumengia
suentermiezdi, ils 6 da matg 2012
allas 14.30. Segiramein vegnan era
numerus Tuatschins a prender part da
quella fiasta da lur convischin. Quei
di vegn avat Vigeli era a dar part sia
devisa e probabel era ils nums dil niev
decan e dils ulteriurs titulars.




